ޔައުމިއްޔާ

ޢާއްމު ކޮމިޓީގެ 25 ވަނަ ބައްދަލުވުން: (26.08.2010)

ރިޔާސަތުން ވާހަކަދެއްކެވުން:

ޢާއްމު ކޮމިޓީގެ 25 ވަނަ ބައްދަލުވުމަށް ވަޑައިގެން ދެއްވި މެންބަރުންނަށް މަރުޙަބާ ދަންނަވަން. އާދެ، މިއަދުގެ އެޖެންޑާގައި މި އޮތީ ފުރަތަމަ ކަމަކަށް އަމިއްލަ ފަރާތްތަކުން ފޮނުއްވާފައިވާ ސިޓީތަކެއް ފޮނުއްވާނެ ކޮމިޓީތަކެއް ނުވަތަ ފަރާތްތަކެއް ކަނޑައެޅުން. އެގޮތުން ލިބިފައި ވާ ސިޓީތަކަށް އަޅުގަނޑު ބަލައިލާނަން. ދެން 2 ވަނަ ކަމަކަށް މި އޮތީ، މި ތަނުގެ ފޮރިން ރިލޭޝަންސް ޑިޕާޓުމަންޓަށް މުވައްޒަފަކު ބޭނުން ވާތީ، މުވައްޒަފަކު ހަމަޖައްސަވައިދެއްވުން އެދި އެ ފަރާތުން ހުށަހަޅުއްވާފައި ވާ މައްސަލަ. 3 ވަނަ ކަމަކަށް މި އޮތީ މާލިއްޔަތު ކޮމިޓީ އަށް ބޭނުންވާ 2 މުވައްޒަފެއްގެ މައްސަލަ. މިއީ ކުރީ ދުވަހެއްގައި ވެސް އަޅުގަނޑުމެންނަށް ވާހަކަދެކެވިފައި ވާ މައްސަލަ އެއް. ފުރަތަމަ އެޖެންޑާ ނަމްބަރު 1 އަށް ދާނަން. 1ގައި މި އޮތީ ސިޓީތަކުގެ މައްސަލަ. އެ ގޮތުން ފުރަތަމަ ސިޓީއަކަށް މި އޮންނަނީ ހ.ތުޒުލާ، މާލެ / އާއިޝަތު ލަޠީފާ، ހއ. ފިއްލަދޫ، ހުދުފަޅު ފޮނުވާފައި އޮތް ސިޓީ އެއް. މި ސިޓީގައި މި ވަނީ އޭނަގެ ދަރިފުޅަކީ ޙުކުމްކޮށްފައި ވާ މީހެއް ކަމަށާއި، އަދި މި ޙުކުމް ތަންފީޛުކުރަމުން ދާތީވެ، އޭނައަށް ބޭސްކުރަން ދަތިވެގެން ތަފާތު ފަރާތްތަކަށް ލިޔެގެން ވެސް ބޭސްކުރެވޭނެ ލުއިފަސޭހަ ގޮތެއް ނުވެގެން ފޮނުވާފައި ވާ ސިޓީ އެއް. މި ސިޓީއާ ބެހޭ ގޮތުން އެއްޗެއް ވިދާޅުވާން ބޭނުންފުޅު ވާ ބޭފުޅުންނަށް ފުރުޞަތުއަރުވާނަން. (ވަގުތުކޮޅަކަށްފަހު) އާދެ، އަޅުގަނޑު ޤަސަމަށް ފުރުޞަތުއަރުވަން.
ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:

ދެންމެ މުޤައްރިރު ތި ހުށަހެޅުއްވި ސިޓީ އަޅުގަނޑަށް ފެނޭ ޤައުމީ ސަލާމަތާ ބެހޭ ކޮމިޓީ އަށް ފޮނުވާލަން. 

ގެމަނަފުށީ ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

އަޅުގަނޑު ތާއީދުކުރަން.
ރިޔާސަތުން ވާހަކަދެއްކެވުން:

އާދެ، އެއްވެސް މެންބަރަކު އިޢުތިރާޟުނުކުރައްވާތީ، މި ސިޓީ ޤައުމީ ސަލާމަތާ ބެހޭ ކޮމިޓީ އަށް ފޮނުވުމަށް ޢާއްމު ކޮމިޓީ އިން ނިންމީ ކަމުގައި ބަލައިފިން. (ވަގުތުކޮޅަކަށްފަހު) އާދެ، 2 ވަނަ އަށް މި އޮންނަނީ މިތަނުގެ ފޮރިން ރިލޭޝަންސް އެންޑު ޕްރޮޓޮކޯލް ޑިޕާޓުމަންޓުގެ މަސައްކަތް މިހާރު ހުރި ގޮތުން އެ ޑިޕާޓުމަންޓަށް އިތުރު މުވައްޒަފަކު ބޭނުން ވާ ކަމަށް އެ ޑިޕާޓުމަންޓުން އެދި ފޮނުވާފައި ވާ ސިޓީ އެއް. މުވައްޒަފަކު އިތުރުކުރަން މި ޖެހެނީ އެ ޑިޕާޓުމަންޓުގައި މި ވަގުތު ތިބީ އެންމެ 5 މުވައްޒަފުން ކަމަށް ވެފައި މަޖިލީހުގެ މަސައްކަތްތައް އިތުރުވެފައި ވާ ދަނޑިވަޅެއްގައި މަޖިލީހަށް ޒިޔާރަތްކުރާ މެހުމާނުންނާއި، އެ ބޭފުޅުންގެ ކަންތައްތައް ބެލެހެއްޓުމަށް، އަދި ޚާއްޞަކޮށް ކޮމިޓީ ޖަލްސާތަކަށް ވަޑައިގަންނަވާ މެހުމާނުން އެސްކޮޓުކުރުމަށް ދާންޖެހުމުގެ ސަބަބުން، ޑެސްކު ވޯކަށް ބުރޫއަރާ، ވަގުތަށް މަސައްކަތް ނިންމުމަށް ވަރަށް ބޮޑެތި ގޮންޖެހުންތަކެއް ކުރިމަތިވެފައި ވާތީ، މުވައްފަކު އިތުރުކުރުމަށް މި އޮތީ ދަންނަވާފަ. އަޅުގަނޑު އެންމެ ފުރަތަމަ ޢަލީ ޢާޒިމަށް. އާނ، އެންމެ ރަނގަޅު މޫސަ އަށް ފުރުޞަތު އެރުވީ.
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:

މިހާރަކަށް އައިސް މި ތަނުގެ މުވައްޒަފުން ވެއްދުމާ މި ކަންކަން ހިނގަމުން އެބަ ދޭ އަޅުގަނޑުމެންނަށް ނޭނގި. ދެން މި ތަނަށް އެއްޗެހި ވެސް ގަންނަމުން ދޭ. ކޮމްޕިއުޓަރު ފަދަ އެއްޗެހި ވެސް ހޯދަމުން ދޭ. މި ތަނުގެ ބަޖެޓުގައި ހުރި ބެލެންސަކާއި ކުރެވޭ ކަމަކާ، އަހަރެމެންނަކަށް މި ކޮމިޓީ އަކަށް އެނގެނީކީ ނޫން. އެންމެ ފަހުން މި ތަނުގައި ތި ކޮރަޕްޝަންގެ މައްސަލަ އެއް ހިނގާ ދުވަހު، އަހަރެމެން މި ކޮމިޓީގެ އެންމެން ތަނަކަށް ހާޒިރުކުރާނީ. ހާޒިރުކޮށްފައި، އެންމެންގެ ތެރޭގައި ހަޅޭއްލަވާނީ. އެހެންވީމާ، މިހާރު މި ތަނުގެ ހާލަތު އެނގޭނެ ގޮތަކަށް ފައިނޭންސާ އެކީގައި ބައްދަލުވެލަން ފެނޭ. މިހާރު ކޮންއުސޫލަކުންތޯ އެއްޗެހިތައް ގަނެ، ކަންކަން ކުރަމުން ތި ގެންދަނީ. އެހެންވީމާ، އަނެއްކާ މި ވާހަކަދައްކާ އިރުގައި މަޖިލީހަށް އެންމެ މުހިއްމު ވެގެން މި އުޅެނީ ތިޔަ ވިދަޅުވާ ފޮރިން ދާއިރާ އެއް ނޫން. މަޖިލީހަށް މިހާރު އެންމެ މުހިއްމީ ޑްރާފްޓުކުރެވޭނެ މީހުނާ، އަޅުގަނޑުމެންގެ ކޮމިޓީތަކުގައި އެއްވެސް ވަރެއް ނެތިގެން މި ދަނީ. ކުރިން ވެސް އެއް ފަހަރު އެ ވާހަކަދައްކައިފި. މާލިއްޔަތު ކޮމިޓީ އިން ވެސް މީހުން ނެތިގެން އެ ވާހަކަދައްކާފައި އެބަ އޮތް. އެހެންވީމާ، ޖުމުލަ ގޮތެއްގައި މީހުން އަދަދު އިތުރުކުރެވެން އެބަހުރިތޯ، ކޮބައިތޯ މުސާރައަކީ. މިހާރު މާ ވަރުގަދަ އަށް ފޮރިން މިނިސްޓްރީގައި ތިބިއްޔާ ތިބި ބަޔަކު، ޝާހިދު އަރިހުގައި އުޅުނު ހުރިހާ މީހުން ގެނެސް މި ތަނަށް ވެއްދިޔަކަސް އަދި މި ކަމެއް ކަމަކުނުދާނެ. އަޅުގަނޑު ގަބޫލުކުރާ ކަމެއް ނޫން އެއީ އަކީ. އެހެންވީމާ، އަޅުގަނޑުމެން އުޅުނިން، އަޅުގަނޑު ހަމަ އަސްލުގައި ވެސް ދަންނަ، ރައްޓެހި، ތިމާގެ ކަހަލަ ކުއްޖަކު މި ތަނުން ވަޒީފާ އެއް ހޯދަން ވެގެން. އެ ވާހަކަ ވެސް މި ތަނުގައި ދެއްކީމު މި ކޮމިޓީގައި ތަންކޮޅެއް ކުރީގައި. މި ކޮމިޓީގައި ވެސް އޮންނާނެ ކަންނޭނގެ ދައްކާފައި. އަޅާ ވެސް ނުލާ، ދެނެހުރި ކަމަށް ވެސް ނުހަދާ ފޮޅާ ބޭރުކޮށްލާ ބަހައްޓާފައި، އެ މީހުންނަށް ބޭނުން ވާ ހާ މީހަކު މި ތަނަށް ވައްދަނީ. އެހެންވީމާ، އެ ގޮތަކަށް ނޫން މި ތަން ހިނގަންވާނީ. މި ކޮމިޓީގެ ރުހުމާ އެކީ ކުރަން ވާނީ. އެހެންވީމާ، މިކަން ކުރުމުގެ ކުރީގައި އަޅުގަނޑު ހުށަހަޅާލާނަން މި ތަނަށް އެ މީހުން ހާޒިރުކޮށް ބަލަންވީ ސިޓުއޭޝަން އޮތް ގޮތެއް. ލާރި ހުރި ގޮތަކާ ހުރިހާ އެއްޗެހި. އެހެންނޫނިއްޔަކާ ނުވެއްދޭނެ. 
މެދު ހެންވޭރު ދާއިރާގެ މެންބަރު ޢަލީ ޢާޒިމު ވާހަކަދެއްކެވުން:

ޝުކުރިއްޔާ. އަޅުގަނޑު ވެސް އެންމެ ފުރަތަމައިނުން ކުރީ ދުވަހަކު ވެސް ދަންނަވާލިން، މި ސިޓީގެ ކަންތަކުގައި އަޅުގަނޑުމެން މި ތަނުން ހަމައެކަނި ސިޓީ ކޮޅުކޮޅަށް ފޮނުވުމަށް ވުރެ، އެއަށް ވުރެ މާ މުހިއްމު ކަންތައްތައް އަސްލުގައި އެބަހުއްޓޭ. އަޅުގަނޑަކަށް ކީއްވެގެން ކަމެއް ނޭނގެ ޢިއްޒަތްތެރި މުޤައްރިރު އެޖެންޑާނުކުރައްވާ، އެ ކަންތައްތަކާ ބެހޭ ގޮތުން މަޝްވަރާކުރާ ހިސާބަށް ނުދަނީ. މުވައްޒަފުންގެ ކަންތަކުގައި އެންމެ ފަހު ދުވަހު އަޅުގަނޑުމެން ބޭއްވި ޖަލްސާގައި އޮންނާނެ އަޅުގަނޑު ހަނދާން ރަނގަޅު ކަމަށް ވެއްޖެއްޔާ އަޅުގަނޑުމެން އޮންނާނެ ނިންމާފައި، ވަކި އުސޫލެއް ހެނދެން ދެން އިތުރު މުވައްޒަފުން ނުލައްވާ ވަގުތީ މުވައްޒަފުން ކޮޅެއް ގެންގުޅޭ ވާހަކަ ކަންތައްތަކުގައި. އެހެންވީމާ، އަޅުގަނޑު ގަބޫލުކުރާ ގޮތުގައި ވަކި އުސޫލެއް ހަމަޖެހެންދެން އިހަށް އަދި ސެކްޝަންތަކަށް ނޫނީ ތަންތަނަށް އިހަށް މީހުން ނުލައްވާ މަށުކޮށްފައި، މި ވާނުވާ އިހަށް ބަލާ، މުޅި އެތި ހަމައަކަށް އެޅެންދެން މަޑުކުރަންޖެހޭނެ ކަމަށް އަޅުގަނޑު ގަބޫލުކުރަނީ.

ރިޔާސަތުން ވާހަކަދެއްކެވުން:

އާދެ، ޢާޒިމު ތި ވިދާޅުވި ހެން އެއީ އަޅުގަނޑުމެން ކުރީ ދުވަހު މި ކޮމިޓީ އަށް އަޅުގަނޑުމެންގެ އެދުމަކަށް ހާޒިރުވެ ދެއްވި ހެޑް އޮފް އެޑްމިނިސްޓްރޭޝަން އަދި  ހެޑް އޮފް ފައިނޭންސް. ދެން މި ބޭފުޅުން މަޝްވަރާ ދެއްވާފައި އޮތީ އެ ގޮތަށް. ޢާއްމު ކޮމިޓީއަކުން އަދި ވަކި ގޮތެއް ނުނިންމާ. އެހެންވީމާ، އެ ބޭފުޅުންގެ މަޝްވަރާއާ އެއްގޮތަށް ނިންމަން ފެނިވަޑައިގަންނަވާ ކަމަށް ނަމަ، އަޅުގަނޑު ހަމަ ވޯޓަކުން އަހަން ހަމަ ރަނގަޅުކަމަށް އަޅުގަނޑަށް ވެސް ފެނޭ. އެހެންވީމާ، ހަމަ އެ ވާހަކަ ދަންނަވާލަން. އަޅުގަނޑު އިލްހާމަށް ފުރުޞަތުއަރުވަން. 
ގެމަނަފުށީ ދާއިރާގެ މެންބަރު އިލްހާމު އަޙްމަދު ވާހަކަދެއްކެވުން:

އަޅުގަނޑު ވެސް ދެން ޢާޒިމުގެ އެ ހުށަހެޅުމަށް ތާއީދުކުރަން. ދެން ޙަޤީޤަތުގައި އަދިވެސް އެހެން ޑިޕާޓުމަންޓަކުން ވެސް އެދިފައި އެބަ އޮތް ކަންނޭނގެ އަޅުގަނޑަށް ހީވަނީ، މަސައްކަތްކުރުމަށްޓަކައި މުވައްޒަފަކު. ދެން އަޅުގަނޑު ވެސް ގަބޫލުކުރާ ހިތް އޮތީ، އަދި މި ތާނގެ އޮނިގަނޑު އެކުލަވާނުލެވެނީސް މުވައްޒަފުންތަކެއް ނުވަންދަން. އެހެންވީމާ، ވަގުތީ ގޮތުން ހިނގާށޭ އަޅުގަނޑުމެން ކޮންޓްރެކްޓު އުސޫލުން ގެންނަން. އަޅުގަނޑު ދެކޭގޮތުގައި އެ ކަންތައް ކޮށްދޭން އެބަ ޖެހޭ. އެއީ ބޭފުޅުންނަށް ދަތި ވާތީ، އެ ކޮންސަރން އެ ފާޅުކުރައްވާފައި މުވައްޒަފަކު ދޭށޭ ވިދާޅުވެފައި އެ އޮންނަނީ. އެހެންވީމާ، އަޅުގަނޑަށް ފެނޭ އެ ކަންތައް ކޮށްދެއްވަން. ދެން ހުށަހެޅުމެއް އަޅުގަނޑު މި ހުށަހަޅާލަނީ. ބަޖެޓު ތަންދެންޏާ ކޮންޓެކްޓު އުސޫލުން ގެންނަން. އެކަމަކު ދާއިމީ ގޮތެއްގައި މުވައްޒަފަކު ގެންނާކަށް އަޅުގަނޑަކަށް ތާއީދެއް ނުކުރެވޭ. 

ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑު ފާހަގަކޮށްލަން ބޭނުންވީ އަނެއްކާވެސް މުވައްޒަފުން ބޭނުން ވެގެން މި އޮތީ އަޅުގަނޑުމެންނަށް ރިކްއެސްޓުކުރައްވާފައި. ދެން އަބަދު ވެސް މި ތާނގައި ދައްކަމުން އަންނަ އެއް ވާހަކަ އަކީ މި ތަނުގެ އޮނިގަނޑެއް އަޅުގަނޑުމެންނަކަށް ފެންނާކަށް ނެތޭ. އެތައް ބަޔަކު އިނގިލިތައް ދިމާކުރަމުން އަންނަނީ ރައްޔިތުންގެ މަޖިލީހުގެ އިދާރީ ކަންތައްތަކާ ބެހޭ ގޮތުން ވެސް. މި ތަނުގެ ބަޖެޓާ ބެހޭ ގޮތުން  ވެސް. ޚާއްޞަކޮށް، މިހާރަކަށް އައިސް އެންމެ ގިނައިން މި ތަނުގައި ދެން ސްޓާފުންގެ ފަރާތުން ވެސް ދެން އިވެމުން ދާ ވާހަކަ އަކީ އެއްވެސް ހަމަ އެއް އިންޞާފެއް ސްޓާފުންނާ ދޭތެރޭ ވެސް ނުގެންގުޅޭކަން. އެ މީހަކު ހިތަށް އެރި މީހަކު، އެ ހެޔޮ މާދަމާ މި ތަނަށް ވައްދާ ސްޓާފަކު ވިޔަސް 5 އަހަރު ދުވަހަށް ކިޔަވަން ފޮނުވަންވީ. އޭގެ ކުރިން އެތައް ދުވަހަކު މި ތާ އުޅެފައި ތިބި ކުދިން ވެސް ތިބެންވީ. ޕްރޮމޯޝަނެއް ނުލިބޭ. ކިޔެވުމުގެ ފުރުޞަތެއް ނުލިބޭ. މިކަހަލަ އެތައް އެތައް ކަންތައްތަކެއް މި ތާ އަޑީގައި އެބަ ހިންގާ. މިފަދަ ކަންތައްތަކެއް ހިންގަމުން ދާއިރު މިފަދާ ކަންތައްތައް ނުބަލާ، މި ތަނުގެ އިންޓާނަލް އޮޑިޓެއް ވެސް އަދި އެހެން އޮޑިޓެއް ވެސް، އަޅުގަނޑުމެން ވަރަށް ކުރިން އެދުނިން އަޅުގަނޑުމެން ބޭނުމޭ އެންމެ ފަހުން ހެދިފައި އޮތް އޮޑިޓު ރިޕޯޓެއް ވެސް މިތަނަށް ލިބޭތޯ. އެ ވަރެއް ވެސް ނުވޭ. މިގޮތަށް މި ކަންތައްތައް އޮއްވާ އަނެއްކާ މުވައްޒަފުން އިތުރުކޮށް، އަނެއްކާ މަސައްކަތްތައް އިތުރުކޮށް، އަނެއްކާ ކޮމްޕިއުޓަރުތަކެއް ގަނެ، އަޅުގަނޑުމެންނަށް އުނދަގޫ މި ކަންތައްތައް ނިންމަން. ހަމަ އުނދަގޫ މި ކޮމިޓީގައި ތިބެފައި މި ކަންތައްތައް ނިންމަން. މި ދެންނެވީ މި ތަނުގެ ކުދިން މިހާރު ކިޔަވަން ފޮނުވުމުގެ އުސޫލު ހަމަޖެހިފައި އޮންނަ ގޮތް. ވަކި މީހަކަށް ވަކި ކަމެއް ކޮށްދޭތީވެ، އާނ، އޭނާ އަށް 5 އަހަރުގެ ކޯހެއް. މި އަކީ އެއް ނޫން، އަޅުގަނޑު ގެނެސްދީފާނަން އެ މަޢުލޫމާތާ ހުރިހާ އެއްޗެއް. އެކަމަކު ގެނެސްގެން ކީއްތޯ ކުރާނީ. މި އުޅެނީ މި ތަނުގެ އޮޑިޓު ރިޕޯޓު މި ހިސާބަށް ނުލިބިގެން. 

ރިޔާސަތުން ވާހަކަދެއްކެވުން:

އާދެ، އަޅުގަނޑު ޤަސަމަށް ފުރުޞަތުއެރުވުމުގެ ކުރިން އަޅުގަނޑު ދަންނަވާލާނަން، ދެންމެ ޝިފާޒު ވިދާޅުވި އެއްޗަކަށް. އެއީ މިހާރު ވެސް އަޅުގަނޑުމެން ވަނީ މަޖިލީހުގެ ރައީސަށް ސިޓީ އެއް ފޮނުވާފައި ކޮމިޓީން، އަޅުގަނޑުމެންނަށް އެންމެ ފަހު 2 އަހަރުގެ އޮޑިޓު ރިޕޯޓު ލިބޭނޭގޮތް ހަމަޖައްސަވައިދެއްވުން އެދި. ދެން އޭގެ ޖަވާބު އަދި، އޮޑިޓު އޮފީހުން ވިދާޅުވެފައި މި އޮންނަނީ ސޮއިކުރައްވާނެ ބޭފުޅަކު ނެތިގެން އެ ރިޕޯޓުތައް ފޮނުވައިދެވެން ނެތް ކަމަށް ޖަވާބުދެއްވާފައި. މަޖިލީހުގެ ރައީސް މި އޮތީ އޮޑިޓު އޮފީހަށް ލިޔުއްވާފަ. ލިޔުއްވީމަ، އޮޑިޓަރ ޖެނެރަލްގެ އޮފީހުން މި އޮންނަނީ ސިޓީ އެއް ފޮނުއްވާފައި، އެއީ ސޮއިކުރައްވާނެ ބޭފުޅަކު ނެތިގެން އޭތި މި ކޮޅަށް ފޮނުއްވައިދެވެން ނެތް ކަމަށް. އެހެންވީމާ، އެއީ ވެސް މަޖިލީހުގެ ކަމެއް ކަންނޭނގެ އޮޑިޓަރ ޖެނެރަލަކު އަވަހަށް ޢައްޔަންކުރުމަކީ ވެސް. އެހެންނަމަވެސް އަދި، (ވަގުތުކޮޅަކަށްފަހު) އާދެ، ޤަސަމަށް ފުރުޞަތުއަރުވަން.
ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:

މަޖިލީހުގެ ކޮންމެވެސް ޕްރޮޓޮކޯލް ޑެސްކަކަށް މީހަކު ނެގުމުގެ މައްސަލަ ހުށަހެޅިފައި މި އޮތީ. އަޅުގަނޑު ވެސް ތާއީދުކުރަން އިލްހާމު އެ ހުށަހެޅުއްވި ގޮތަށް ވަގުތީ ގޮތުން، ކޮންޓްރެކްޓު އުސޫލުން، އަޅުގަނޑަށް ފެނޭ އެއް އަހަރު ދުވަހަށް މީހަކު ނެގެން އޮތިއްޔާ ނަގާލުން ރަނގަޅުކަމަށް އަޅުގަނޑަށް ފެންނަނީ. ދެން މި ކަމުގައި 1 އަހަރު ދުވަސް އެއީ ރަނގަޅު މުއްދަތެއްތޯ އަމީންޢާއްމު ކައިރިން އައްސަވާލެއްވުން ރަނގަޅުކަމަށް އަޅުގަނޑަށް ފެނޭ. 

މެދު ހެންވޭރު ދާއިރާގެ މެންބަރު ޢަލީ ޢާޒިމު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑަށް ދެން ކުރީ ދުވަހު ދެއްވި މަޢުލޫމާތު ފައިނޭންސާ އެހެންނޫންތޯ. އަދި އިދާރީ ކަންތައްތަކުގެ ހެޑް ވަޑައިގެން ވިދާޅުވި ފައިސާ އެބަހުއްޓޭ ހަމަ ޔަޤީނުން ވެސް މުސާރަ ދެވޭ ވަރަށް. އެހެންނަމަވެސް އަޅުގަނޑު އަދިވެސް ގަބޫލުކުރަނީ ކޮންޓެކްޓަށް މީހަކު، ނުވަތަ މުވައްޒަފަކު ނުވައްދާށެކޭ ނޫން. އަޅުގަނޑުމެން މިހާރުއްސުރެ ވެސް ރަނގަޅު ބަލައިލަން ކިހިނެއްތޯ ކޮމިޓީތަކުގެ، ކޮމިޓީތަކުގެ ވެސް މަސައްކަތަށް ބަލާފައި އޯކޭ. އެއް ހަމަ އެއްގައމުވައްޒަފުންގެ އަދަދު ި، އެއްވަރަކަށް ނެތް ނަމަވެސް ކޮމިޓީތަކުގެ ބުރަމިނަށް ބަލާފައި، ނޫނީ ވަގުތު ހޭދަވާ ގިނަ މިނަށް ބަލާފައި، އިތުރުކުރެވިދާނެ. އެހެންނަމަވެސް ކޮންމެވެސް އެއް ސްޓޭންޑަޑެއް އެބަ ގެންގުޅެންޖެހޭ. އަޅުގަނޑުމެން އިތުރަށް މަސައްކަތްކުރާ ކޮމިޓީތަކަށް 4 މީހުންތޯ، 3 މީހުންތޯ، ނޫނީ 5 މީހުންތޯ ލާނީ. ދެން ތަންކޮޅެއް އާދައިގެ މަސައްކަތް ނޫނީ މަދުން މަސައްކަތް ހުންނަ ކޮމިޓީ އަކަށް 2 މީހުންތޯ. އެހެންވީމާ، މިހާރު ހުރި މިންގަނޑު އެނގިގެން ހުރިހާ އެންމެންނަށް ހަމަހަމަ ވާ ގޮތަކަށް އިތުރުކުރަން އަޅުގަނޑަށް ހަމަ ފެންނާތީވެ ހަމަ އެ ވާހަކަ ތަކުރާރުކޮށް މި ލަނީ. އެހެންނޫނިއްޔާ ހަމަ ހަމަ އެއް ނެތި، އަދިވެސް ދުރުވެގެން ދާނީ. އެހެންވީމާ، ތަންކޮޅެއް އަވަސްކޮށްލައިގެން މި ކަންތައް ވާނެ ގޮތެއް ވޭތޯ ހަމަ. 

ރިޔާސަތުން ވާހަކަދެއްކެވުން:
އާދެ، މަޖިލީހުގެ ގަވާއިދުގައި މި އޮންނަނީ، ކޮންމެ ކޮމިޓީއަކަށް ވެސް ދާއިމީ 3 މުވައްޒަފުން ބޭނުންކުރެވިދާނެ ކަމަށް. އިތުރަށް މުވައްޒަފުން ބޭނުން ވާ ކަމަށް ވާ ނަމަ، ވަގުތީ ގޮތުން މުވައްޒަފުން ހަމަޖެއްސިދާނެ ކަމަށް. އޭގެ މާނައަކީ، ކޮންޓްރެކްޓު އުސޫލުން މުވައްޒަފުން ބޭނުންކުރެވިދާނޭ 3 މުވައްޒަފުންނަށް ވުރެ އިތުރު ވާ ކަމަށް ވާ ނަމަ. މިހާރު މާލިއްޔަތު ކޮމިޓީގައި މިހާރު ދާއިމީ 2 މުވައްޒަފަކު މަސައްކަތްކުރައްވާ. ދެން އަނެއްކާ އިތުރު 2 މުވައްޒަފަކު ގެންނަ ކަމަށް ވާ ނަމަ، ދާއިމީ މުވައްޒަފުން އެބަ އިތުރުވޭ. އޭރުން 4 މުވައްޒަފުން ދާއިމީ އެބަ ވޭ. އެހެންވީމާ، އޭގެ ބަދަލުގައި އަޅުގަނޑުމެންނަށް ހަމަ ހެޑް އޮފް ފައިނޭންސާއި ހެޑް އޮފް އެޑްމިނިސްޓްރޭޝަން އަޅުގަނޑުމެންނަށް ލަފާދެއްވާފައި އޮތް ގޮތަށް، ކޮންޓެރެކްޓު އުސޫލުން ގެނެވިދާނެ ކަމަށް އަޅުގަނޑު ވެސް ގަބޫލުކުރަން. ދެން އިތުރު ހުށަހެޅުމެއް ނެތް ކަމަށް ވާ ނަމަ، އަޅުގަނޑު ހަމަ މިއަށް ވޯޓަށް އަހާލަން ގަސްތުކުރަން. (ވަގުތުކޮޅަކަށްފަހު) އެހެންވީމާ، މިހާރު އަޅުގަނޑު މި ވޯޓަށް އަހާލަނީ، ޤަސަމް ހުށަހަޅުއްވާފައި މި އޮންނަނީ ކޮންޓްރެކްޓު އުސޫލުން 1 އަހަރު ދުވަހަށް. މިހާރު އެ މުވައްޒަފުން ބޭނުންވެގެން އެދިފައި މި އޮންނަނީ ފޮރިން ރިލޭޝަން އަދި މާލިއްޔަތު ކޮމިޓީ. މި ދެ ތަނަށް ވެސް މުވައްޒަފުން، އެއީ، މާލިއްޔަތު ކޮމިޓީ އަށް ދެ މުވައްޒަފުން. އަދި ފޮރިން ރިލޭޝަނަށް 1 މުވައްޒަފަކު 1 އަހަރު ދުވަހުގެ ކޮންޓްރެކްޓު އުސޫލުން ނަގާ ގޮތަށް މިގޮތަށް ހަމަޖައްސަން މަޝްވަރާ ވެސް ދެއްވާފައި މި އޮންނަނީ ހެޑް އޮފް އެޑްމިނިސްޓްރޭޝަނާއި ހެޑް އޮފް ފޮރިން ރިލޭޝަން. އެހެންވީމާ، އެ ގޮތަށް އެއްވެސް ބޭފުޅަކު އިޢުތިރާޟުކުރައްވާ ކަމަށް ވަންޏާ އަޅުގަނޑު ވޯޓަށް އަހާލާނީ. އެހެންވީމާ، ވޯޓަށް އަޅުގަނޑު ދަންނަވާލަން އެ ގޮތަށް ފެނިވަޑައިގަންނަވާ ބޭފުޅުން އެ ގޮތަށް ވޯޓު ދެއްވުމަށް. (ވަގުތުކޮޅަކަށްފަހު) އާދެ، މިގޮތުން އެބޭފުޅުން ވޯޓުގައި ބައިވެރިވެވަޑައިގެންނެވި. އެންމެ ރަނގަޅު. އަދި އެއް ފަހަރު އަހާލާނަން. މިހާރު އަޅުގަނޑުމެން މި ވޯޓަށް އަދި އެއް ފަހަރު ދަންނަވާލާނަން. މި ވޯޓަށް ދަންނަވާލަނީ، ދެ މުވައްޒަފަކު ހޯދަން އެބައޮތް މާލިއްޔަތު ކޮމިޓީން އެދިވަޑައިގެންފައި. ހަމަ އެ ގޮތަށް މުވައްޒަފަކު ހޯދަން އެބަ އޮތް މުވައްޒަފަކު ހޯދަން އެދިވަޑައިގެންފައި ފޮރިން ރިލޭޝަނަންއިން. ދެން އަޅުގަނޑުމެންނަށް މި ތަނުގެ ހެޑް އޮފް އެޑްމިނިސްޓްރޭޝަނާއި އަދި ހެޑް އޮފް ފައިނޭންސް މި އޮތީ ލަފާ ދެއްވާފައި ކޮންޓްރެކްޓު އުސޫލުން މުވައްޒަފުން ބޭނުންކުރުމަށް މި ދަނޑިވަޅުގައި މުހިއްމުކަމަށް އެއީ ރަނގަޅު ކަމެއް ކަމަށް. އެ ނޫން ގޮތަކަށް މުވައްޒަފުން ހޯދުން އެހާ ރަނގަޅު ކަމަކަށް އެ ބޭފުޅުން ލަފާދެއްވާފަ އެއް ނެތް. އެހެންވީމާ، ޤަސަމް ހުށަހަޅުއްވާފައި މި އޮތީ ކޮންޓްރެކްޓު އުސޫލުން 1 އަހަރު ދުވަހަށް އެ ދެ ޑިޕާޓްމަންޓަށް ވެސް މުވައްޒަފުން ގެނައުން އެންމެ ރަނގަޅު ކަމަށް ޢާއްމު ކޮމިޓީން ފާސްކުރަން ފެންނަ ކަމަށް. ދެން އިލްހާމު ވެސް އެއަށް ތާއީދުކުރައްވާފައި މި އޮތީ. އެއަށް އަޅުގަނޑުމެން އަދި އެއް ފަހަރު ވޯޓަށް ދަންނަވާލާނަން. (ވޯޓުދެއްވުން) އާދެ، ހާޒިރުވެވަޑައިގެން ތިއްބެވި ބޭފުޅުންގެ ތެރެއިން ޢާޒިމް، ޤަސަމް އަދި މުޙައްމަދު ރަޝީދު، ޢަޒީ، ރޮޒައިނާ އަދި އިލްހާމު ވޯޓު ދެއްވައިގެން މި ގޮތަށް ކޮމިޓީގެ އިއްތިފާޤުން ފާސްވީ ކަމަށް ބަލައިފިން. އިތުރު މަސައްކަތްތެއް ކޮމިޓީގައި ނެތުމާ އެކު ކޮމިޓީ މި ހިސާބުން ނިންމާލާނަން. ޝުކުރިއްޔާ.    

